
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৫৪
রেল অবতার।



সাহেবের মতে, সতীশের আর একটু দোষ হ’য়েছিল। সতীশকে রৌদ্রের দিকে মুখ করিয়ে, দাঁড় করিয়ে, দূর থেকে একটা ছোট ফোঁটা দেওয়া কার্ড, ঘুরিয়ে ফিরিয়ে যখন দেখান হচ্ছিল, তখন, সতীশ দুই একবার গুণে বলতে ভুল করেছিল, সাহেব সে সামান্য দোষটা দৃষ্টিহীনতার মধ্যে ধরে নিয়েছিলেন। কাজেই সতীশ ডাক্তারী সার্টিফিকেট পায় নাই।

 চাক্রীটা ফসকে যায় দেখে, নিরুপায় হয়ে, সে D.T.S. সাহেবের কাছে, ব্যাপার কি হয়েছে জানিয়ে, অন্য ডাক্তারের নিকট পরীক্ষা দেওয়ার জন্য অনুরোধ করে ছিল। সাহেব আফিসে ছিলেন না ব’লে, এ পর্য্যন্ত কোন উত্তর পায় নাই। আজ সাহেব আফিসে এসেছেন, একটা কিছু হুকুম বেরুতে পারে বলে, সে আফিসে বসে তার প্রতীক্ষা ক’রছিল।

 * * * 

 বেলা ৪টার সময় আফিসের একটা চাপরাশী সতীশকে একখানা চিঠি দিলে—তা’তে লেখা আছে—সে বড় ডাক্তার সাহেবের সঙ্গে দেখা করবে। বড় ডাক্তার সাহেব, তাঁর অন্য জায়গায় পরীক্ষার ব্যবস্থা করবেন।

 চিঠিখানা পেয়ে, সতীশ যে বিশেষ কিছু আশা পেলে— তা’ নয়। সে খুব জানত, ডাক্তার গুলো শেয়াল বিশেষ। যেমন সব শেয়ালের এক রা—ডাক্তারদের ও তেমনি। এক জনের যা’ মত, আর এক জনেরও তাই। সতীশকে যখন ফেল ক’রেছে, তখন যে সে আবার পাশ হবে, সেটা দুরাশা মাত্র।

